
Topishmoqlar xalqning turmush tarzi va qadimiy e’tiqodlari ifodasi sifatida boy ma’naviy 

merosimiz sanaladi. Topishmoqlar shartli nutq natijasida qadimiy ajdodlarimizning ibtidoiy 

animistik va totemistik qarashlari shakllana boshlagan davrlarda–«insoniy shuur endigina 

uchqunlana boshlagan zamonlarda» (F.I.Buslaev) paydo bo‘la boshlagan.  

Qadimgi ajdodlarimiz tabiat stixiyasi oldidagi ojizliklari tufayli narsalarni, odamlarni, 

hayvonlarni, qushlarni o‘z nomlari bilan aytmay, ularni g‘ayritabiiy kuchlar zararidan, insu jinslar 

va balo- qazolardan omon saqlashni ko‘zlab, boshqa so‘zlar bilan pardali qilib ayta boshlashlari 

tufayli ilk topishmoqlar yuzaga kelgan, buning izlarini hozirgi o‘zbek topishmoqlarida ham 

kuzatish mumkin, aytaylik, otani-nor, momoni-tuya, echkini-Abdukarim, quyonni-uzunquloq, 

itnishalpangquloq, ko‘zni-darcha, bug‘doyni-qizil deb atalashida o‘sha sirlilik nishonalari mavjud.  

Predmetli topishmoqlarda yashiringan aniq narsaning individual xususiyatlari lo‘nda, siqiq, 

sodda va tushunarli tarzda badiiy so‘z vositasida chizib beriladi. Ularda borliqdagi narsalarning 

o‘zaro o‘xshashligi va yaqinligi to‘g‘risida ma`lumotlar beriladi. Shu ma`lumotlar yordamida 

inson tevarak-atrofidagi narsa-hodisalarning serqirraligini his qiladi. Predmetli topishmoqlarda 

yashiringan narsaning miqdori muhim rol o‘ynaydi. Shu xususiyatiga ko‘ra topishmoqlar ikki 

turkumga ajraladilar:  

1. Bir predmetli topishmoqlar. Bu xildagi topishmoqlarda birgina narsa jumboqlanadi:  

Jumboq ham bitta, javob ham bittadir: «Bossang, vaqillaydi», «Jar boshida jarti supra» 

topishmoqlari birgina satrdan iborat holda jumboqlangan va «baqa» hamda «quloq» singari birgina 

javobga ega. Bunday topishmoqlar ikki, uch, to‘rt satrli ham bo‘lishi mumkin. «Oy»ni yashirgan 

«Bir parcha patir-olamga tatir» ikki satrli, «baliq»ni yashirgan «Suv ichar ko‘ldan, ko‘zlari nurdan, 

terisi puldan» uch satrli va «toshbaqa»ni yashirgan «Beli, beli belang ot, Beli qalin yo‘g‘on ot, 

Tog‘u toshdan yumalab, Tura kelar to‘rig‘ ot» to‘rt satrli bo‘lsa-da, bir predmetli topishmoqlardir.  

Chunki ulardagi har bir satrda yashiringan narsaning bir belgi-xususiyati ta`rif yo tavsif 

qilingan. Biroq aslida birgina narsani jumboqlagan bir necha mustaqil topishmoqlar o‘zaro 

birlashib, bir butunlik hosil qilishgan esa-da, biribir, birgina javobga ega bo‘lib, bir predmetli 

topishmoqligicha qolavergan: Chopsa-chopilmas,  

Bo‘lsa-bo‘linmas,  

Kessa-kesilmas,  

Ko‘msa-ko‘milmas,  

Yo‘nsa-yo‘nilmas.  

Besh satrning har biri mustaqil topishmoq sifatida «soya» hodisasini yashirganidek, bir 

butun holatida ham shu yagona javobga ega. Bu xildagi topishmoqlar sodda topishmoqlar deb ham 

yuritiladi.  

2.Ko‘p predmetli yoki murakkab topishmoqlar. Yuqorida ko‘rilganidek, hamma birlashgan 

topishmoqlar ham bir predmetli bo‘lavermaydi. Aytaylik: Tog‘da talaymonni ko‘rdim, Suvda 

sulaymonni ko‘rdim. Tuzsiz pishgan oshni ko‘rdim, Yumalab yotgan toshni ko‘rdim,- 

topishmog‘ining har bir satri mustaqil bir jumboq bo‘lib, ko‘p predmetlilik xususiyatini kasb etgan.  

Bu murakkab topishmoqda bir yo‘la to‘rt narsa–bo‘ri, baliq, sumalak va toshbaqa 

jumboqlangan. Har bir bayti alohida topishmoq shaklida ham aytilishi mumkin, faqat saj`lanish 

asosidagi ohangdoshlik baytlarda bir butunlikni yuzaga keltirib, kompozitsion yaxlitlikni 

ta`minlagan. Kuzatishlar shuni ko‘rsatadiki, aslida topishmoqlar har gal bir predmetli shaklda 

jumboqlanib yuzaga kelgan esa-da, og‘zaki ijro jarayonida vaqt o‘tishi bilan yangi-yangi 

jumboqlanishlar evaziga murakkablasha borib, ko‘p predmetlilik xususiyatini kasb etishgan:  

«Chaqaloq» qachonlardir «Og‘zida bor ozig‘i» tarzida bir predmetli topishmoq holida 

jumboqlangan, keyinchalik beshik paydo bo‘lib, sumakdan foydalanish odatga kirgach, ikkinchi 

predmet ham yondosh holda jumboqlana boshlangan, natijada topishmoq yana to‘lisha borgan:  

Og‘zida bor ozig‘i,  

Tagida bor qozig‘i.  

Davr o‘tishi bilan «beshik», «ko‘krak» va «tuvak» ham jumboqlanib, topishmoqning 

yanada murakkabroq namunasiga aylangan. Bunda jumboqlangan predmetlarning mantiqan 

o‘zaro aloqadorligiga e`tibor berilgan:  

Taqir-taqir taqirmon, uni toping dilbarim,  

Ichida bor mehribon, uni toping dilbarim.  

Og‘zida bor ozig‘i, uni toping dilbarim,  

Tagida bor qozig‘i, uni toping dilbarim.  

Qoziq osti xurmacha, uni toping dilbarim.  

 Topishmoqlar hajmi va shakliga ko‘ra maqolga o‘xshaydi.  Ba’zan mazmuniga ko‘ra 

yaqinlik seziladi. Ammo yaratilish maqsadi boshqa.  Janrning nomlanishi “Top”  so‘zining talaffuz 

etilishidanoq o‘yla, axtar, solishtir, izla ma‘nolari yetakchilik qiladi.  Unga “ish” qo‘shimchasi 

qo‘shilganda vazifa aniqlashadi. “moq” harakat nomi qo‘shimchasidan keyin “qo‘lingdan kelsa’’, 

“eplasang”, “uddalay olsang” tushunchalari ifodalanadi.  

Hajm jihatdan  qisqa va ixcham, shaklan she‘riy, nasriy ko 'rinishga ega, yashiringan 

narsani toppish vazifasi qo‘yiladi. Mazmuniga ko‘ra hayvonot, o‘simlik, koinot, maishiy 

hayotdagi narsalarning xususiyati yashirin tarzda ifadalanadi. Topishmoqda topilishi lozim 

bo‘lgan narsaning shakli, hajmi, rangi, vazifasi va shu kabi xususiyatlari haqida ma’lumot beriladi. 

Masalan: Pak- pakana  bo‘yi bor,  

            Yetti qavat to‘ni bor.  

Bu topishmoqda yashirin predmetning asosiy ma’nosini bildirgan so‘zlar “pak-pakana”, 

“yeti qavat to‘ni” deb ko‘rsatiladi. O‘quvchilar  topishmoqlarning  yaratilish tarixi haqida bilimga 

ega bo‘lishi kerak. Xalqimiz o‘z qilgan mehnatlari davomida, yashash tarzidan chiqqan holda, 

tabiat hodisalarning kuzatib ulardan xulosa chiqarib, mana shunday topishmoqlar yaratganliklarini, 

hozirda  esa fan texnikaning rivojlanishiga asosan ko‘plab yangi topishmoqlar yaratilayotganini 

ma’lumot beradi.  

O‘zining  o‘lmas asarlari bilan  o‘zbek  adabiyotida  tarixida o‘chmas iz  qoldirgan  Alisher  

Navoiy va Uvaysiylar ijodida  ham bir qancha chistonlarni uchratishimiz mumkin.  Chiston dastlar 

fors-tojik  adabiyotida  turkiy adabiyotidan bir necha asr  ilgari ham mavjud  bo‘lgan.  Chiston 

mumtoz adabiyotdagi she’riy topishmoq  bo‘lib “chist” (nima),  “on” (u) so‘zlaridan  olingan. 

Chistonning hajmi cheklanmagan, lekin ko‘pincha bir yoki ikki bayt bo‘ladi. Navoiy 

ijodida o‘nta chiston mavjud. “Qalam” ,  “Tanga”,  “ O‘q”, “Anor”, “Yumurta”,  “Poki”(ustara), 

“Parvona”.  

Manbalarga  ko‘ra  Uvaysiy qalamiga mansub chistonlar ellikdan ortiq.  “Anor”, “Tun-

kun”, “Yong‘oq”, “Qaychi”, “Uyqu” chistonlari shular jumlasidandir.  Navoiy esa Uvaysiy 

yaratgan  chistonlarda o‘zaro bog‘liqlik sifatida “Anor” va  “Qaychi” chistonini keltirish mumkin. 

Anvar Obidjon  “Anor” adabiy tomishmog‘ida ulardagi biror-bir  jihatni takrorlamagan. 

Ustozlar an’anasiga ergashib, anorning xususiyatlari haqida mahorat bilan jumboq 

yaratganki, she’r o‘zbek adabiy topishmoqchiligidan munosib o‘rin  egallay  oladi.  

Men turaman                                          Bolakaylar  

Bukib shox,                                             Chug‘urlab,  

Kamtarinman                                          Meni bog‘dan  

Va yumshoq.                                           O‘g‘irlab,  

Shundan hamma                                     Qo‘yinlarga               

Shirin der                                                 Urishar  

Uzib olay                                                 So‘ng qichqirib  

Birin der                                                   Yurishar  

O.Safarov shunday yozadi: “ Ayonki, she’riy topishmoqlar  hajman  ixcham, aniq va 

ramzdorligi bilan xarakterlansada, ularda  birgina narsa hodisa jumboqlishi tufayli g‘oyat qisqa 

hajmga ega bo‘ladi.  Topishmoq  yaratish oson ish emas. Negaki,  ham badiati pishiq, ohangi ravon  

she’r bo‘lishi  zarur, ham topishmoq janri  xususiyatlariga ega  bo‘lishi  shart. Adabiy  topishmoq 

yaratish uchun shoir istedodli, mahoratli bo‘lishi bilan birga, bilimli, zukko bo‘lishi ham darkor. 

Ilyos Muslimda ham adabiy topishmoqlar bor.  

Keng, yop- yorug‘ binoda  

O‘tirgandek kinoda,  

Ko‘ramiz kansert, o‘yin,  

Tinglaymiz  “Bahor” kuyin,  

Qo‘shiq aytar, turmas jim,  

Tezroq o‘ylab topar kim?  

Adabiy topishmoqlar yosh avlodning o‘tkir, ziyrak, farosatli, dono bo‘lishini ta’minlaydi. 

Ulardagi tafakkurni shakllantiradi. Maktabgacha tarbiya hamda boshlang‘ich ta’lim 

yoshidagi bolalar  bunday   aytib yuradilar. Ammo masalaning boshqa jihati ham bor:  adabiy 

topishmoqlarning badiiy, ayni damda topishmoqlik xususiyatlari  hamisha xalq topishmoqlari 

darajasiga yetavermaydi. O‘zbek xalq topishmoqlari bilan bellashadigan  o‘zbek   adabiy 

topishmoqlari  anchagina ekani  shoirlarimizning  yutug‘idir.  G‘afur   g‘ulom,  Po‘lat  Mo‘min, 

Anvar  Obidjon  singari shoirlarning topishmoqlari adabiy  topishmoqlar  sifatida ham, belgi-

xususiyatni  yashirin  mahoratlar, badiiyati  jihatidan ham e’tirofga loyiq.  Zero, inson olamga 

kelishi bilan  alla eshitadi,  alla  qo‘shiqqa,  qo‘shiq   esa  ertak,  maqol,  masal,  rivoyat  va  

topishmoqqa  ulanib  ketadi.  Bularning hammasining zamirida  bola  tarbiyasi  yotadi.   

Xulosa qilib aytganda, xalq og‘zaki  ijodi bola kamolotida asosiy vositalardan biri  

hisoblanadi.Bolani topishmog‘-u ertakka mehr - muhabbatini uyg‘otadigan onaxonlarimiz 

kòpayaversin-u an’analarimiz òlmasin.  

